
Mae plant yn werthfawr.
· Mae Iesu Grist yn gofalu am blant, yn gweld eu gwerth ac yn eu caru              (Math. 19:14).
·  Yn wir, rhodd Duw yw plant fel y darllenir yn Salm 127: 3. ‘Yr Arglwydd sy’n rhoi meibion i bobl, gwobr ganddo fe ydy ffrwyth y groth.’  Ynghlwm wrth y rhodd mae cyfrifoldebau, ac mae’r Beibl yn rhoi cyfarwyddiadau i rieni wrth iddynt fagu eu plant.
·  Yn Eff.6:4 ceir egwyddor bwysig: bod rhieni Cristnogol i fagu eu plant i ddilyn a deall ffyrdd yr Arglwydd.  Braint a chyfrifoldeb rhiant yw addysgu ei blentyn ym mhethau pob dydd (fel siarad a bwyta) ac ym mhethau’r Arglwydd (Deut. 6:7-9, ‘Rwyt i’w dysgu i dy blant, ac i sôn amdanyn nhw pan fyddi adref yn y tŷ, neu i ffwrdd oddi cartre, pan fyddi’n mynd i gysgu, ac yn codi yn y bore.’).
Cyfrifoldebau rhieni.
· Mae rhieni i wneud eu gorau i sicrhau bod plentyn yn cael bwyd, diod, cartref ac amddiffynfa. Mae hyn yn egwyddor Feiblaidd (1 Tim.5:8 ‘Mae unrhyw un sy’n gwrthod gofalu am ei berthnasau, yn arbennig ei deulu agosaf, wedi troi cefn ar y ffydd Gristnogol. Yn wir mae person felly yn waeth na’r bobl sydd ddim yn credu’.)  Felly mae cyfrifoldeb ar rieni i sicrhau lles eu teulu.
· Mae Duw wedi gosod strwythur i’r teulu (Eff.5:21) ac mae’n bwysig fod rhieni Cristnogol yn glynu at y patrwm yma. Rhieni sydd â’r cyfrifoldeb o arwain y teulu a magu’r plant. Ni ddylai’r plant fod yn dweud wrth y rhieni beth i’w wneud!  Mae plant yn dysgu, nid trwy arweiniad rhieni yn unig, ond trwy esiampl hefyd (Diarh.20:7, ‘Pan mae rhywun yn byw bywyd cyfiawn a gonest, mae ei blant wedi eu bendithio'n fawr.’) . Da fyddai i rieni felly edrych ar eu hymddygiad a sicrhau bod eu bywyd a’u cymeriad yn gywir. 
· Cariad hunanaberthol yw sail priodas ac mae’n ddelfrydol i rieni ymarfer y cariad yma tuag at ei gilydd a’u plant (Eff.5:25-29).  Bydd hyn yn arwain at awyrgylch hapus yn y cartref.
·  Yn Col.3:18-20 mae arweiniad yn cael ei roi ar sut i gael bywyd teuluol hapus. Mae cyfrifoldebau gwahanol gan bawb o fewn y teulu.  Yn amlwg, nid yw rhieni i ddiflasu eu plant drwy fod yn greulon neu’n oeraidd tuag atynt. Mae mamau i garu a gofalu am eu plant (Titus 2:4). 
· Mae disgwyl i rieni hefyd ddisgyblu a dysgu eu plant (Diar.19:18 Cerydda dy blentyn tra mae gobaith iddo.)  Dywedir yn Heb 12:11 nad yw disgyblaeth yn bleserus, ond yn y tymor hir mae’n llesol. Mae blynyddoedd cynnar plentyn yn bwysig iawn: maent yn dysgu popeth am y tro cyntaf.  Felly mae arweiniad da gan rieni yn y cyfnod yma yn hanfodol (Diar.22:6 ‘Dysga'r ffordd orau i fyw i blentyn; a fydd e ddim yn troi cefn arni pan fydd e'n hŷn.’). 
· Nid yw bod yn rhieni yn waith hawdd.  Mae digon o esiamplau yn y Beibl o rieni sy’n gwrthod disgyblu eu plant ac mae hyn yn arwain at wrthryfel, twyll a thrafferthion  (1 Sam.2:25,29). 
· Mae gwneud camgymeriadau a phenderfyniadau anghywir wrth fagu plant wedi digwydd erioed,  ond cyfrifoldeb rhieni yw gwneud eu gorau i roi magwraeth dda i’w plant. 
Testunau Trafod
a) Pa broblemau sy’n wynebu rhieni o ddydd i ddydd?
b) Gan bwy ddylai rhieni ofyn cyngor?
c) Beth sy’n gwneud rhiant da?

Bod yn rhieni


Braslun o’r safbwynt Cristnogol


Y Fframwaith Cristnogol























Noddwyd gan Ebeneser, Caerdydd (Cynllun Agape)

